
[भूम्युपवेशनप्रयोगः]
८९१
संस्काररत्नमाला ।



(अन्नप्राशनम् )
 



	

धारिण्यशेषभूतानां मातस्त्वमधिका ह्यसि ।

अजरा चाप्रमेया न सर्वभूतनमस्कृता ॥

त्वमेवाशेषजगतां प्रतिष्ठा चाऽऽश्रया ह्यसि ।

कुमारं पाहि मातस्त्वं ब्रह्मा तदनुमन्यताम् ।

तस्योपवेशनं कृत्वा भूमौ ब्राह्मणपूजनम् ।

ततः कृत्वा ततः कार्य उत्सवः पूर्ववद्द्विजैः" इति ॥







 उत्सवो नीराजनमिति व्याख्यातं पारिजाते ।

 कर्ता पञ्चमे मासे शुक्लपक्षे कृष्णपक्षैकादश्यादिपञ्चदिनरिक्ताव्यतिरिक्ततिथावुत्तरा(र)फल्गुनीमृगशीर्षपुष्यकृत्तिकाज्येष्ठारोहिणीहस्तोत्तराषाढानूराधोत्तरा(र)प्रोष्ठपदाश्विन्यन्यतमे नक्षत्रे यस्मिन्कस्मिंश्चिद्वारे विशेषतो भौमवारे पूर्वाह्णे चन्द्रतारानुकूले शुभे लग्ने देशकालौ संकीर्त्यास्य शिशोरायुष्याद्यभिवृद्धिद्वारा श्रीपरमेश्वरप्रीत्यर्थं भूम्युपवेशनसंस्कारं करिष्य इति संकल्प्य गणेशपूजनं पुण्याहवाचनं कृत्वा वराहपृथिवीगुरुदेवद्विजान्पूजयित्वा भूमिमुपलिप्य तत्र रङ्गवल्लीमण्डलं कृत्वा शङ्खतूर्यादिमङ्गलघोषे क्रियमाणे पुण्याहशब्देन नीराजितं बालं तस्मिन्मण्डल उपवेशयेत् ।

 तत्र मन्त्राः--


	

"रक्षैनं वसुधे देवि सदा सर्वगतं शुभे ।

आयुष्प्रमाणं निखिलं निक्षिपस्व हरिप्रिये ॥

अचिरादायुषस्त्वस्य ये केचित्परिपन्थिनः ।

जीवितारोग्यवित्तेषु निर्दहस्वाचिरेण तान् ॥

धारिण्यशेषभूतानां मातस्त्वमधिका ह्यसि ।

अजरा चाप्रमेया च सर्वभूतनमस्कृता ॥

त्वमेवाशेषजगतां प्रतिष्ठा चाऽऽश्रया ह्यसि ।

कुमारं पाहि मातस्त्वं ब्रह्मा तदनुमन्यताम्" इति ॥







 एतैर्मन्त्रैर्भूमावुपवेशयित्वा(श्य) ब्राह्मणान्संपूज्य बालं पुत्रवतीभिः सुवासिनीभिर्नीराजयित्वाऽऽ(ज्याऽऽ)शिषो वाचयित्वा ब्राह्मणान्संभोज्य कर्मसाद्गुण्याय विष्णुं संस्मरेत् । कुमार्या अप्येवम् । तत्र 'रक्षैनां वसुधे देवि सदा सर्वगता शुभे' 'अचिरादायुषस्त्वस्याः' 'कुमारीं पाहि मातस्त्वम्' इत्यूहः ।



इति भूम्युपवेशनम् ।





अथान्नप्राशनम् ।




 तत्रेदं गृह्यम्--"अथ षष्ठे मास्यन्नप्राशनमापूर्यमाणपक्षे पुण्ये नक्षत्रे" इति ।

					वर्गः: 	पुष्टितम्




				

			
			
		

		
			

		 १ एप्रिल् २०२० (तमे) दिनाङ्के ११:०३ समये अन्तिमपरिवर्तनं  जातम्
	पाठः क्रियेटिव कॉमन्स ऐट्रिब्यूशन/शेयर-अलाइक अभिज्ञापत्रस्य अन्तर्गततया उपलब्धः अस्ति; अन्याः संस्थित्यः अपि सन्ति ।
अधिकं ज्ञातुम् अत्र  उपयोगस्य संस्थितिं पश्यतु ।

